
განათლების, მეცნიერების, კულტურისა და სპორტის მინისტრი, მიხეილ ბატიაშვილი კორნელი 

კეკელიძის სახელობის საქართველოს ხელნაწერთა ეროვნულ ცენტრში, X საუკუნის იმ 

ჰიმნოგრაფიულ კრებულებს გაეცნო, რომლებშიც საგალობლის ჰანგი ნევმებით – ძველი 

სამუსიკო ნიშნებით არის ჩაწერილი. ნევმების სისტემის მიმართ სამეცნიერო ინტერესი მრავალი 

წელია არსებობს, თუმცა მასში დაცული საიდუმლოს ამოხსნა დიდი ხნის განმავლობაში ვერ 

მოხერხდა. ნევმირებულ ხელნაწერთა შორის გამორჩეულია მიქაელ მოდრეკილის იადგარი და 

ნევმირებული ძლისპირნი. 

„X საუკუნის იმ ჰიმნოგრაფიულმა კრებულმა, რომელიც დღეს ვნახეთ, ძველი სამუსიკო ნიშნები – 

ნევმები შემოგვინახა. თანამედროვე ტექნოლოგიების გამოყენებით შესაძლებელი გახდა ნიშნების 

ამოხსნა და ამ მიმართულებით გვაქვს გარკვეული შედეგები. ხვალ მნიშვნელოვანი დღეა, 

საჯაროდ პირველად აჟღერდება X საუკუნის ქართული საგალობლები ორიგინალთან 

მიახლოებული სახით. ეს მიგნება არა მხოლოდ ქართული, არამედ მსოფლიო კულტურის 

მონაპოვარი იქნება“, – მიხეილ ბატიაშვილი. 

 


